
UCAPAN DATUK BANDAR DI MBM BIL. 1/2024 PADA 22.1.2024

Kita telahpun melangkah ke tahun 2024 dan harus mengambil iktibar daripada cabaran-

cabaran yang kita hadapi sepanjang tahun 2023 yang telah menguji keazaman, kekentalan

dan ketabahan kita semua. Saya telahpun memaklumkan mengenai tindakan-tindakan yang

telah diambil serta menggariskan isu-isu dan masalah yang memerlukan perhatian lanjut

dalam ucapan saya di Mesyuarat Biasa Majlis pada penghujung tahun 2023.

Saya pasti kita telah melaksanakan segala yang mampu kita buat dan bertindak sebaik

mungkin untuk memenuhi kepercayaan Kerajaan Negeri yang diletak terhadap kita sebagai

satu pasukan. Kita juga telah berjaya memenangi 12 pertandingan dalam negeri, 10

pertandingan di peringkat antarabangsa dan mendapat 10 pengiktirafan di peringkat

kebangsaan dan 5 pengiktirafan antarabangsa yang sedikit sebanyak mencerminkan tahap

penyampaian perkhidmatan MBPP. Daripada pandangan dan ulasan orang ramai, secara

amnya saya mendapati kita telah menyediakan perkhidmatan yang baik dan memuaskan

hati kebanyakan penduduk.

Soal selidik Bajet Majlis Bandaraya Pulau Pinang 2025 yang dimuatnaik pada 1 Januari

2024 sedikit sebanyak akan memberi gambaran mengenai perkhidmatan yang kita telah

sediakan kepada rakyat sepanjang tahun 2023 dan sudut-sudut yang memerlukan

penambahbaikan atau perhatian lanjut pada tahun 2024 dan 2025. Saya mengharapkan

bahawa penduduk Pulau Pinang akan mengambil kesempatan untuk menyertai soal selidik

ini yang tarikh akhir penyertaannya adalah pada 31 Mac 2024.

Pada lembaran baru ini, saya ingin merakamkan penghargaan saya ke atas segala usaha,

dedikasi dan komitmen yang telah ditunjukkan oleh Ahli majlis-Ahli majlis, Ketua-Ketua

Jabatan dan warga MBPP sepanjang tahun 2023. Pada masa yang sama, marilah kita

memperkasakan komitmen dan membulatkan tekad kita untuk menghadapi tahun 2024

dengan penuh keazaman dan iltizam.

Saya yakin dan percaya bahawa sebagai satu pasukan dengan semangat kerja yang padu

kita berupaya meneruskan kecemerlangan demi kesejahteraan penduduk Pulau Pinang.



Saya juga ingin mengambil kesempatan ini untuk mengucapkan selamat menyambut Hari

Thaipusam kepada semua penganut agama Hindu dan Selamat Tahun Baru Cina kepada

semua masyarakat Tionghua dan rakyat Malaysia yang menyambutnya. Semoga sambutan

tahun ini dapat mengeratkan lagi hubungan sesama kita.

Sekian, terima kasih.



UCAPAN DATUK BANDAR DI MBM BIL. 6/2024 PADA 27.6.2024

Inisiatif Pengasingan Sisa Di Punca Yang Akan Dilaksanakan Oleh

Majlis Bandaraya Pulau Pinang

Menuju Sasaran 1 Julai dan seterusnya

Kita sedia maklum bahawa inisiatif pengasingan sisa di punca akan diwajibkan semula mulai

1 Julai 2024 di Negeri Pulau Pinang. Seimbas sejarah, inisiatif pengasingan sisa di punca

ini sebenarnya telah diumumkan pada tahun 2016 dan dikuatkuasakan pada 1 Jun 2017.

Namun, pelaksanaannya tergendala akibat pandemik Covid-19 dan kini kita akan

menghidupkan semula inisiatif penting ini.

Negeri Pulau Pinang menghasilkan kira-kira 2,000 tan sisa pepejal setiap hari dengan

purata 1.11 kilogram sisa per kapita sehari untuk negeri. Di bahagian pulau, Pulau Pinang,

penjanaan sisa pepejal adalah lebih kurang 800 tan sehari iaitu purata sebanyak 1.01

kilogram per kapita sehari.

Walaupun kadar kitar semula sisa pepejal di bahagian pulau, Pulau Pinang telah mencapai

41.78% pada tahun 2023 iaitu lebih tinggi daripada purata nasional sebanyak 35.38%,

adalah difikirkan bahawa masih terdapat ruang untuk meningkatkan prestasi pengurusan

sisa kita.

Pengasingan sisa di punca bukan sahaja akan membantu mengurangkan sisa yang dihantar

ke tapak pelupusan, tetapi juga akan menyumbang kepada matlamat negara untuk

mencapai agenda hijau dan sifar bersih karbon. Inisiatif ini juga dapat mengurangkan risiko

penyebaran penyakit serta mengurangkan kos pengurusan sisa dan pembersihan. Selain

itu, kita dapat memanjangkan jangka hayat penggunaan tapak pelupusan sampah yang

terletak jauh merentangi laut di Sungai Burung yang dijangkakan hanya dapat bertahan

sehingga tahun 2036 sekiranya tindakan tidak diambil mulai sekarang untuk menguruskan

sisa pepejal yang dijana.



Sebagai langkah pertama, MBPP telah memaklumkan kepada semua agensi kerajaan,

swasta, sekolah, IPTA, IPTS, MPKK dan lain-lain agensi melalui surat dan menekankan

kepentingan usaha ini serta mengalu-alukan penglibatan yang mampan daripada semua

pihak. Di samping ini, pihak berkepentingan dan pemegang taruh telah dimaklumkan

berkenaan inisiatif ini melalui media, sesi Town Hall, kenyataan akhbar, paparan digital dan

sebagainya dan didapati responnya adalah menggalakkan.

Ke arah memastikan kejayaan inisiatif ini, MBPP telah dan akan terus melaksanakan

pelbagai program pendidikan dan kesedaran. Setakat ini, MBPP telah mengadakan 5 sesi

Town Hall dan persidangan akhbar, 18 taklimat serta banyak lagi perjumpaan dan Focus

Group Discussion dengan MPKK, orang awam, sekolah-sekolah, Badan-badan Pengurusan

Bersama dan Perbadanan Pengurusan, hospital, pihak hotel, institusi pendidikan di mana

sambutannya adalah amat baik. Usaha ini akan diteruskan sepanjang tahun.

MBPP juga bekerjasama dengan pihak Penang Green Council (PGC) ke arah menjayakan

usaha ini memandangkan PGC adalah rakan seperjuangan MBPP sejak ditubuhkan.

Di samping itu, MBPP dengan pihak Petronas telah memulakan program mengumpul

minyak masak terpakai, yang akan ditukar menjadi bahan api penerbangan lestari atau

Sustainable Aviation Fuel dan biodiesel. Melalui inisiatif ini, MBPP dapat menangani

masalah pelupusan minyak masak terpakai secara tidak sistematik yang dibuang secara

sembarangan ke dalam parit, sinki dan sistem pengairan semulajadi kita yang menyumbat

saluran air serta mencemarkan alam sekitar. Menurut statistik kajian pencemaran 2020,

setiap isi rumah menggunakan minima secara purata 2 kilogram minyak masak sebulan dan

dipercayai 45% daripada minyak masak terpakai pada masa sekarang dibuang begitu

sahaja. Pengitaran semula minyak masak bukan hanya dapat mengurangkan pelbagai

masalah kebersihan dan pencemaran malah dapat menjimatkan kos kerja-kerja

pembersihan dan secara langsung memperkasa usaha Ekonomi Sekular.

Program perintis gabungan bersama MBPP dan Petronas yang akan diperkenalkan secara

lebih meluas mulai Julai 2024 juga berfungsi mendidik remaja kita dari kecil melalui

pengajaran, taklimat, pameran dan penganjuran pertandingan bagi membudayakan amalan

kitar semula serta memupuk semangat bertanggungjawab dan mencintai alam sekitar dari

bangku sekolah.



Pusat makanan kita juga akan disasarkan dalam usaha ini memandangkan mereka adalah

penjana minyak masak terpakai dalam kuantiti yang banyak. Astaka Medan Renong akan

dijadikan projek perintis untuk mengutip minyak masak terpakai yang dihasilkan oleh para

penjaja di sana. Petronas akan membeli minyak masak terpakai ini dengan harga RM3.00

sekilogram berbanding harga pasaran minyak masak mentah di antara RM6.00 hingga

RM7.00 sekilogram. Pulangan untuk minyak masak terpakai adalah begitu lumayan iaitu

sehingga 50% daripada harga pembelian asal.

Pihak Petronas mempunyai 2 pusat kutipan minyak masak terpakai untuk penduduk di

bahagian pulau iaitu stesen minyak di Paya Terubung dan Jalan Dato’ Ismail Hashim di

mana kutipan dibuat 2 kali sebulan pada masa sekarang. Sekiranya inisiatif ini mendapat

sambutan yang baik, maka ia akan diperluas untuk meliputi stesen-stesen minyak Petronas

yang lain dan kekerapan pengutipan dapat ditambah.

Saya juga ingin menekankan bahawa kesemua 24 Ahli majlis MBPP telah menunjukkan

komitmen dan kesungguhan yang begitu memberangsangkan dalam menguruskan

pembukaan pusat kitar semula di tempat masing-masing. Semua pusat kitar semula ini

telah disediakan dan ada yang telah mula beroperasi. Para Ahli majlis turut menjalankan

pelbagai program masyarakat secara berterusan seperti kempen kesedaran, taklimat,

penyediaan kemudahan, mengkompos, gotong-royong dan aktiviti berkaitan. Kerjasama

bersama MPKK juga diteruskan antaranya di Pengkalan Kota, Bayan Baru dan kawasan-

kawasan lain yang akan memperkenalkan program ini melalui penglibatan Ahli Dewan

Undangan Negeri dan Ahli Parlimen kawasan masing-masing.

Majlis juga telah menyediakan beberapa lokasi pusat kitar semula E-waste di antaranya di

Midlands Park, New World Park, Setia Spice, Straits Quay, Pasar Tanjong Bunga, IJM Udini

Square, Tingkat Mount Erskine, Auto Mall Persiaran Karpal Singh dan yang terbaharu di

Taman Kejiranan Desa Mawar. Sisa E-waste ini perlu dilupuskan secara berhemah dan

terurus oleh syarikat kitar semula yang berlesen.

Usaha mempromosikan dan menguar-uarkan inisiatif ini juga dilakukan melalui pemaparan

mesej pengasingan sisa di punca di sembilan (9) skrin elektronik di bawah kawalan MBPP

yang telah dimulakan sejak awal bulan Mei 2024. Video dan poster juga telah siap dan

dalam proses pengedaran.



Tindakan seterusnya adalah untuk memperkasa usaha ini serta meneroka peluang dan

menerapkan inovasi dalam meningkatkan daya saing kita dalam pengurusan sisa pepejal.

Pemberian ganjaran telah diusahakan melalui aplikasi Pearl MBPP yang membolehkan

seseorang menebus pulangan kewangan, credit points, voucher, barangan percuma, TnG

reload dan lain-lain melalui kerjasama syarikat kitar semula. Syarikat-syarikat ini bertindak

sebagai satu platform untuk membolehkan ikatan kerjasama diwujudkan di antara orang

awam dan penjana sisa dengan Pihak Berkuasa Tempatan yang menyediakan kemudahan

pengutipan sisa, bersama syarikat-syarikat yang menjalankan kitar semula dan upcycling.

Sehubungan ini, saya ingin menyeru semua pihak termasuk penduduk, peniaga, MPKK,

NGO, pelawat serta pemegang-pemegang taruh (stakeholder) untuk bekerjasama dengan

MBPP dan Kerajaan Negeri bagi menjayakan Dasar Pengasingan Sisa Di Punca di Negeri

Pulau Pinang. Sekiranya terdapat sebarang pertanyaan, sila hubungi MBPP di talian 010-

4537454 (Encik Taufik Junik, mesej pada waktu pejabat sahaja) atau e-mel kepada

taufik@mbpp.gov.my. Untuk luar waktu pejabat, talian hotline MBPP boleh dihubungi di 04-

2637637 atau 04-2637000. QR code untuk pendaftaran program kutipan minyak masak

terpakai dengan pihak Petronas akan disertakan untuk makluman pihak media.

Setiap warga Pulau Pinang adalah bertanggungjawab untuk menjaga kelestarian alam

sekitar demi keluarga kita dan kesejahteraan negeri dan negara serta kelangsungan hidup

generasi akan datang.

Sekian, terima kasih.

mailto:taufik@mbpp.gov.my


UCAPAN DATUK BANDAR DI MBM BIL. 11/2024 PADA 30.10.2024

Yang Dihormati Ahli majlis-Ahli majlis,

Yang Berusaha Setiausaha Bandaraya,

Ketua-Ketua Jabatan dan Pegawai-Pegawai MBPP,

Rakan-rakan Media,

Tuan-tuan dan puan-puan yang saya hormati sekalian.

Salam Sejahtera Dan Salam Penang2030 dan Salam Malaysia Madani.

1. Saya ingin menzahirkan rasa kesyukuran kerana hasil daya usaha warga kerja,

MBPP telah berjaya mengekalkan pencapaian LIMA (5) BINTANG bagi Sistem

Penarafan Bintang (STAR RATING) Pihak Berkuasa Tempatan pada tahun 2024.

Sijil Penghargaan telah diterima semasa Majlis Perasmian Konvensyen Pihak

Berkuasa Tempatan (PBT) yang telah diadakan pada 26 Oktober 2024.

2. Dalam Majlis yang sama, MBPP turut telah diumumkan sebagai pemenang tempat

ke-3 bagi Anugerah PBT Terbaik bagi Pelaksanaan Transaksi Tanpa Tunai 2024

tajaan Payment Network Malaysia (PayNET) yang membawa pulang hadiah trofi

bersama wang tunai sebanyak RM10,000.00.

3. Saya juga ingin mengucapkan TAHNIAH dan SYABAS kepada semua Ketua

Jabatan dan warga MBPP yang terlibat secara langsung atau tidak langsung

sepanjang tempoh persediaan sehingga Majlis berjaya memperolehi Persijilan ISO

45001:2018 SISTEM PENGURUSAN KESELAMATAN DAN KESIHATAN

PEKERJAAN (OSHMS) yang dikeluarkan oleh NIOSH Certification Sdn. Bhd. untuk

tempoh mulai 19 September 2024 hingga 18 September 2027.

4. Pada masa yang sama, Majlis turut telah berjaya memperolehi Persijilan ISO

37001:2016 SISTEM PENGURUSAN ANTIRASUAH (ABMS) yang dikeluarkan oleh

SIRIM QAS International Sdn. Bhd. untuk tempoh mulai 30 September 2024

hingga 29 September 2027.



5. Sepanjang tempoh tiga (3) tahun persijilan, MBPP perlu melalui beberapa peringkat

pengauditan bagi kedua-dua ISO ini termasuk ISO 9001:2015 SISTEM

PENGURUSAN KUALITI (QMS) bagi memastikan MBPP KEKAL melaksanakan

proses kerja berdasarkan prosedur kerja yang memenuhi keperluan standard yang

ditetapkan di samping dapat meningkatkan tahap kawalan dalam pengurusan kualiti,

antirasuah serta keselamatan dan kesihatan pekerjaan.Di samping itu, persijilan

ISO juga adalah penting kerana ianya diambilkira sebagai salah satu indikator

pemarkahan dalam Star Rating.

6. Saya juga ingin mengambil kesempatan ini untuk mengucapkan Selamat

Menyambut Hari Deepavali kepada saudara, saudari rakyat Pulau Pinang serta

semua yang beragama Hindu. Semoga perayaan ini membawa sinar cahaya

keamanan, kesejahteraan dan kebahagian kepada anda sekeluarga.

Terima kasih.



UCAPAN DATUK BANDAR DI MBM BIL. 13/2024 PADA 18.12.2024

Ahli majlis - Ahli majlis yang dihormati,

Yang Berusaha Setiausaha Bandaraya,

Ketua-Ketua Jabatan,

Wakil-wakil jabatan dan rakan-rakan media.

Selamat Pagi, Salam Sejahtera, Salam Penang2030 dan Salam Malaysia Madani.

Tahun 2024 merupakan satu tahun kecemerlangan yang telah meningkatkan imej Majlis
di peringkat negara, rantau ini dan di mata dunia. Kecemerlangan ini adalah hasil usaha
dedikasi, komitmen, iltizam dan semangat yang dipunyai dan ditunjukkan oleh Ahli
majlis-Ahli majlis bersama warga Majlis Bandaraya Pulau Pinang. Sejak Ahli majlis
dilantik pada Oktober 2023, MBPP telah menempah nama di peringkat antarabangsa,
kebangsaan dan negeri dengan pencapaian-pencapaian seperti berikut:-

1) The Global Award for Sustainable Development in Cities (Shanghai Award) pada
Oktober 2023.

2) Silver Award di LivCom Award 2024 (Liveable Communities) yang diadakan di
Kaherah, Mesir oleh Livcom dan UN Habitat.

3) ASEAN Clean Tourist City Standard Award 2024-2025 oleh ASEAN Secretariat.

4) Johan Pasar Terbersih di Malaysia melalui Pasar Taman Terubong Jaya oleh
Kementerian Perumahan dan Kerajaan Tempatan (KPKT).

5) Anugerah PBT Cemerlang dalam Kempen Membasmi Infestasi Tikus di Pasar
Awam Taman Tun Sardon oleh KPKT.

6) Diiktiraf PBT bertaraf 5 bintang di Malaysia dan menduduki tempat ke 5 dalam
Penarafan Bintang Pihak Berkuasa Tempatan Bertaraf Bandaraya, KPKT.

7) Green Excellent Award 2024 oleh The Edge dan Pertubuhan Arkitek Malaysia
(PAM).

8) Anugerah Projek Insfrastruktur Kecil Terbaik oleh CIDB.

9) Anugerah Prihatin Warga Emas oleh Kementerian Pembangunan Wanita,
Keluarga dan Masyarakat.

Di samping beberapa pertandingan di peringkat negeri.

Selain pengiktirafan ini, Ahli majlis juga telah berjaya menyahut seruan YB H’ng Mooi
Lye, EXCO Kerajaan Tempatan Dan Perancangan Bandar & Desa dan Kerajaan Negeri
dalam mengawal penjanaan sisa pepejal awam dan seterusnya mengurangkan sampah
perbandaran yang dihantar ke tapak pelupusan sampah dengan mewujudkan 24 buah
Pusat Kitar Semula di kawasan seliaan Ahli majlis. Langkah proaktif ini telah berjaya
meningkatkan amalan pengasingan sisa di punca yang secara langsung mengurangkan
jejak karbon dan pencemaran alam sekitar.



Mengikut data yang dikumpul oleh Majlis, pada tahun 2023 sejumlah 262,184 tan
sampah telah dihantar ke tapak pelupusan sampah manakala unjuran sehingga 31
Disember 2024 adalah berjumlah 240,000 tan sahaja. Ini menunjukkan bahawa MBPP
telah mengurangkan 8.46% sisa ke tapak pelupusan sampah hasil usaha Ahli majlis-
Ahli majlis sekalian dan warga MBPP.

Selain daripada ini, bagi memastikan kebersihan sistem saliran dan meningkatkan
pengitaran semula, inisiatif kitar semula minyak masak terpakai telah dilancarkan sejak
Ogos 2024 yang bermula di Kompleks Pasar dan Kompleks Makanan Lebuh Cecil dan
sekolah-sekolah di bahagian pulau, Pulau Pinang. Dengan kerjasama Petronas, kita
dapat memastikan bahawa minyak masak terpakai yang dikumpul, dikitar semula untuk
dijadikan Sustainable Aviation Fuel atau biodiesel. Dengan langkah ini juga, kita dapat
mengurangkan pembuangan sisa minyak ke dalam sistem perparitan dan sistem saliran
semula jadi yang menyebabkan banjir, menjejaskan kesihatan serta menimbulkan
masalah menjaga kebersihan alam sekitar. Sejak program ini dilancarkan, sejumlah
19,130 kg minyak masak telah berjaya dikumpul untuk dikitar semula dan angka ini
pastinya meningkat.

Tahun 2024 juga telah membuka segmen baru dalam perkhidmatan MBPP kepada
masyarakat Pulau Pinang. Dengan penglibatan MBPP dalam Age Friendly City di mana
perakuan telah diberikan oleh World Health Organization pada Julai 2023. MBPP telah
melaksanakan projek-projek infrastruktur dan program yang berkonsepkan mesra usia
sebagai persiapan negeri ini menghadapi masyarakat menua yang berada pada tahap
8.0% daripada populasi negeri ini yang berusia melebihi 65 tahun. Selain itu, kerjasama
erat bersama Persatuan Rose Charities telah membuka lembaran baru dalam
menyediakan kemudahan kepada warga emas. Sebuah banglo di Ayer Itam telah
disewakan pada kadar rendah oleh MBPP yang akan digunakan sebagai pusat aktiviti
dan call centre untuk warga berusia. Sebuah van juga telah disediakan oleh MBPP
untuk membawa warga berusia ke hospital dan membuat lawatan ke rumah-rumah
mereka yang tidak dapat mendapatkan perkhidmatan. Peluang pekerjaan juga sedang
diadakan kepada mereka yang memerlukan.

Pada masa kini, MBPP telah berada di fasa terakhir pelaksanaan Pelan Tindakan
Strategik Bandar Mesra Usia. Inisiatif MBPP ini telah berjaya menarik perhatian
Kementerian Pembangunan Wanita, Keluarga dan Masyarakat di mana Anugerah
Prihatin Warga Emas yang disampaikan kepada MBPP oleh YB Menteri Pembangunan
Wanita, Keluarga dan Masyarakat pada 5 Oktober 2024. Semua ini tidak dapat dicapai
tanpa penglibatan secara langsung Ahli majlis-Ahli majlis.

Tahun 2024 juga telah menjadi saksi kepada urus tadbir yang baik oleh MBPP yang
mana pihak Kementerian Perumahan dan Kerajaan Tempatan telah memberi mandat
kepada MBPP untuk menganjurkan Malaysia Urban Forum 2024 bersama Urbanice
dengan kehadiran lebih 5 ribu orang semasa penganjuran ini diadakan.

Komitmen yang tinggi dari warga MBPP juga telah menarik minat KPKT untuk memilih
Pulau Pinang sebagai Tuan Rumah Persidangan Antarabangsa Asia Pacific Ministerial
Conference on Housing and Urban Development pada bulan April 2025.

Saya yakin dan percaya bahawa berkat kebersamaan yang padu dalam kalangan Ahli
majlis dan warga MBPP, kita mampu menyediakan perkhidmatan bertaraf dunia kepada
delegasi dan tetamu negara.



Saya juga menzahirkan penghargaan rakyat Pulau Pinang dan berterima kasih kepada
kesemua 24 Ahli majlis yang telah bersama dengan MBPP sepanjang tahun 2024.
Penglibatan Ahli majlis dalam semua program Majlis sangat bermakna dalam
pengurusan hal ehwal bandaraya. Antara sumbangan bakti Ahli majlis yang tinggi
nilainya adalah semasa kejadian pokok tumbang dan kejadian angin kencang pada
September dan Oktober 2024. Semua Ahli majlis telah turun padang sehingga lewat
malam untuk membantu menyelesaikan kejadian pokok tumbang.

Di samping itu, tenaga dan jasa Ahli majlis membantu masyarakat semasa krisis air di
Pulau Pinang amat disanjungi. Gangguan bekalan air pada Januari 2024 juga telah
memberi kesan kepada majoriti penduduk Pulau Pinang. Semua Ahli majlis telah turun
padang berganding bahu bersama warga MBPP dan agensi lain bagi memastikan
penduduk Pulau Pinang mendapat bekalan air.

Jasa dan pengorbanan Ahli majlis sekalian amat memberangsangkan serta tidak dapat
dinilai dan disanjung tinggi.

Saya mengakhiri ucapan saya ini dengan serangkap pantun.

Pohon sirih pohon selasih,
Tumbuh merimbun di hujung laman,
Kalungan budi junjungan kasih,

Menjadi kenangan sepanjang zaman.

Sekian, terima kasih



Sekian
Terima kasih

